
				Eu levo xa tanto vivido, tanto aprendido, tanto amado e tanto amor recibido que non podo dicir que a miña morte sexa inxusta.

				Begoña Caamaño

				A Bea Caamaño, polo afecto e a implicación neste proxecto.

				Eva Mejuto

				Para miña nai. Grazas por axudarme a tecer os fíos desta historia. 

				Nuria Díaz

				Pequena biografía de Begoña Caamaño

				Sabedes que son as Moiras? Segundo a mitoloxía grega, as moiras eran tres irmás: Cloto, Láquesis e Átropos (vaia nomes!), que decidían o destino de todas as persoas. Antes de nacer un neno ou unha nena, tecían un fío que ía acompañar a vida desa crianza ata a fin dos seus días.

				Os mitos, para que nos entendamos, son como contos que cada civilización creou para explicar o mundo. E a quen non lle gusta que lle conten un conto?

				Seguro que estades pensado: «Que terá que ver esta explicación coa vida de Begoña Caamaño?». Tede paciencia, xa o iredes comprobando. Se espreitades por esta fiestra, poderedes seguir o fío da súa vida…

